                               L’APONTAMENT

A l’è neuit, a lòsna, a tron-a

         A tempesta, a tira‘l vent…

         Ciuto ‘n po’…l’orlògi a son-a…

         Eut e mesa…Ơh finalment!

Tut l’è chiet: la strà l’è scura,

         La portin-a l’è ambajà:

         La giù ‘n fond, pr’un-a filura,

         S’vëd un ciar stërmà, stërmà.

As deurv n’uss…j’entro ant na stansa:

       Pian…adasi…! Sesto ti?

        mè amor,ò mia speranssa!

       Carolin-a!…òh! che piasì!

Carolin-a! lasse,lasse

       Sente ‘l palpit del tò cheur…

       Strens-me, strens-me, ambrass-me, anbrass-me.

       Che incantesim ! che boneur !

La dolcëssa, ò Dio, ch’i treuvo

        Su toa boca, sul tò sen,

        Gnanca j’angel a la preuvo,

        Gnanch l’Eterno a la sent nen!

T’ses la vita ch’i respiro…

        T’ses mè ciel…t’ses mè   t’ses mè…

        Carolin-a !…Oh Dio ! ch’i spiro!

       Carolin-a!…i meuiro…òhimè!  

